XESTIÓN URBANÍSTICA 2009 ATA ABRIL DE 2010.

1.Introdución 

Intentarei expor un breve resumo das actividades desenvolvidas pola Concellería de Urbanismo no ano 2009 e o que levamos andado do 2010 para establecer o avance que se realizou no modelo de cidade que estamos xestionando e executando desde o Plan do 89 e que continúa co novo Plan. 
Neste momento estanse pechando as actuacións programadas nos oitenta e comezamos a xestionar as previsións do Plan en vigor; é un momento axeitado para deixar claro, unha vez mais, que a xestión diaria e as actuacións a curto e medio prazo responden a un Plan, a un modelo de cidade en desenvolvemento e non son respostas puntuais a unhas demandas atendidas sen marco de referencia ou de xeito  inconexo. 
Día a día, estamos facendo cidade. Temos un modelo de cidade, un programa de desenvolvemento das actuacións, un calendario marco e uns obxectivos moi claros de calidade de vida para todos os cidadáns. Estamos a garantir, coa nosa xestión, a igualdade de oportunidades de acceso a unha vivenda digna, o impulso á implantación e ampliación de actividades económicas, a integración da cidade nas redes de comunicación galegas e có resto de España.

Avanzamos con paso seguro, traballando para que esta cidade teña un presente sólido e o mellor futuro posible.
2. O Plan Xeral: a cidade que queremos.

Como todos recirdarán, a modificación da Revisión do Plan Xeral aprobouse en setembro de 2008 e a normativa publicouse no BOP do 10 de marzo de 2009. Así pois, no ano pasado iniciamos a xestión do novo Plan Xeral, aínda que no 2009 tamén tramitamos actuacións que estaban en marcha do Plan Xeral do 89.

Temos que lembrar que a revisión do Plan Xeral formulaba, como un dos seus obxectivos, a consolidación dunha política estable de vivenda capaz de garantir unha oferta acomodada ás posibilidades económicas dos sector da poboación con rendas medias e baixas. 
Para o cumprimento deste obxectivo é necesaria unha intervención pública activa en materia de vivenda e solo que garanta unha oferta de vivenda de protección pública para todas as capas sociais, propulsando a diversidade social na construción da cidade e o dereito á cidade para todos os colectivos. 
No ano 2009 comezamos a redactar o planeamento de desenvolvemento para as novas áreas de expansión da cidade sinaladas no novo Plan Xeral.
3. Xestión urbanística no 2009-2010: desenvolvemento cara ao norte.

No prazo de apenas un ano, dende a entrada en vigor da revisión do Plan Xeral, a Xunta de Goberno Local acordou, neste mesmo mes, a remisión á Consellaría de Medio Ambiente do expediente do Plan Parcial de “A Pulleira”. Este é o último trámite do documento antes da súa elevación ao Pleno para acadar a aprobación definitiva.

Este Plan Parcial suporá o inicio da xestión dun ámbito de 31 hectáreas que ten como obxectivo prioritario pór no mercado, aproximadamente, 2.200 vivendas de protección oficial, o 100% do uso residencial previsto para o primeiro cuadrienio de desenvolvemento do novo Plan Xeral. 

O desenvolvemento de A Pulleira suporá, ademais, a adquisición para o uso e gozo de todos os cidadáns de 16 hectáreas de zonas verdes e equipamentos e a posibilidade, tamén, de implantar 78.000 m2 de usos terciarios nunha localización atractiva para as novas actividades económicas, consolidando un modelo de pluralidade social e diversidade de usos que enriquecen a nosa cidade.

Pero esta forte aposta pola vivenda protexida levounos a acometer, decontado e sen dilación, o desenvolvemento dunha das propostas máis ambiciosas do noso modelo de cidade como é abordar a planificación e o desenvolvemento dos solos urbanizables da zona Norte, xa temos no Concello a documentación dos Plans parciais dos solos urbanizables de:
 “Mallou”,  “Cancelas- A Muiña”,  “Amio Norte”,  “Amio Sur” e o Plan Especial do Parque Urbano 16.

Desde o punto de vista da implantación urbana, estas catro pezas representan un gran polígono de acollida das actuacións inmobiliarias de vivenda suxeita a protección pública que se completa có SUD-5, cunha previsión de 42.000 m2 de carácter terciario e coa incorporación dos Altos de Cancelas e o leito do regato de Porto do Medio que, dotados dunha singular calidade ambiental, están chamados a configurarse como o gran parque urbano da zona  norte.

O proxecto destes solos urbanizables delimitados e do Plan Especial do parque Urbano, supón a ordenación de máis de 1 millón douscentos mil metros cadrados. 
En resumo 10.000 vivendas no norte, das que un 76% estarán sometidas a algún réxime de protección oficial. Con estas actuacións continuamos na liña de xestionar e urbanizar solo para ordenar o crecemento e reforzamos a aposta pola vivenda protexida nos próximos anos para facer fronte a unha difícil situación económica. 

Ademais, estas actuacións incorporarán ao patrimonio da cidade 700.000 m2 de novas zonas verdes, espazos libres e equipamentos.


Todo este gran crecemento prodúcese respectando e dando cumprimento a outro dos obxectivos do Plan Xeral: planificar o crecemento urbano consolidando un modelo de cidade continua, aproximando e rentabilizando os servizos, as infraestruturas e o transporte urbano, facilitando as conexións peonís, ofrecendo ao cidadán espazos libres, equipamentos, espazos para usos educativos, deportivos, socioculturais, etc. 
Pero consideramos que esta amplísima oferta de vivenda sometida a algún réxime de protección oficial debe ser completada coa oferta de vivenda libre que, ademais, se diversifique nas distintas tipoloxías posibles: vivenda colectiva e vivenda unifamiliar. 
4. A cooperación coa promoción privada.

A oferta de vivenda libre está previsto se materialice, fundamentalmente, desde a iniciativa privada. Porque entendemos que a cidade a construímos entre todos, coa cooperación e colaboración entre os intereses privados e o interese xeral perseguido polo goberno municipal.

Estas liñas de actuación seguida polo goberno municipal desde o Plan do 89 permitiron que, a pesar da crise inmobiliaria xeneralizada, a calidade da nosa cidade fora atractiva para a promoción privada. Nestes momentos estamos tramitando a ordenación do solo urbanizable de “Vite” e “ Monte do Seixo“, xa aprobado inicialmente.

Pero ademais, encóntranse entregados nas oficinas municipais e están sendo obxecto de análise e estudo os plans parciais da “Estrada de Vigo “,“Torrente”, “Muiño de Vidán”, “Agra dous Campos“ Campos-Aríns“ e  “ Monte do Gozo, Aríns “.

A suma de todos estes solos supón o inicio da incorporación ao chan urbano dun millón de m2, a previsión dun incremento do parque de vivendas en aproximadamente 3.300 (un 75% de promoción privada e máis de 800 de promoción pública) e a incorporación ao patrimonio público de 200.000 m2 para garantir unha oferta de equipamentos, zonas verdes e espazos libres, oferta, insisto, dificilmente igualables por ningunha outra cidade. 

5. Solo para actividades económicas: impulso á diversificación.

Outro dos obxectivos deste goberno consiste na promoción de solo empresarial que facilite a implantación de novas actividades económicas. 
Nestes momentos estamos ultimando a tramitación dos polígonos empresariais de “Costa Vella” e  “Formarís”, o que suporá incorporar ao mercado 500.000 m2 de solo para usos terciarios e industriais.

Pero sendo a promoción de solo para actividades empresariais un obxectivo irrenunciable, estamos iniciando a programación de novos solos industriais, concretamente, estamos redactando o planeamento de desenvolvemento do solo urbanizable de “Boisaca“Caneiros-Boisaca“, e neste mes de abril, o equipo redactor entregou o documento de avance, en estudo nestes momentos polos técnicos municipais. Este solo, cunha extensión de case 320 mil metros cadrados, posibilitará unha continuidade na oferta de solo urbanizado para usos terciarios e industriais.
5. Licenzas.


Toda esta actividade de xestión da cidade ten tamén o seu reflexo no número de licenzas concedidas. Durante o ano 2009 e ata abril do 2010 concedéronse licenzas para:

-  1.037 vivendas en edificios de tipoloxía plurifamiliar, 
-  247 vivendas unifamiliares, 
-  28 naves industriais, 
- 110 licenzas de primeira ocupación 
e 844 licenzas para obras menores.
Inherente a este crecemento nas licenzas do parque residencial, tamén temos resultados satisfactorios nas licenzas relacionadas coas  actividades. 
No ano 2009 e ata abril do 2010, concedéronse 220 licenzas, destacando as actividades industriais e inocuas que sumaron 118 novas licenzas.
Esta non é unha apreciación individual, son feitos recoñecidos por numerosos estudios, polos datos do Colexio de arquitectos de Galicia, polas estatísticas da Asociación de promotores e construtores, é unha realidade que supoño lerán na prensa. Vamos mellor que outros, pese a quen pese.

Cada desenvolvemento da cidade abórdase có obxectivo de dotar de calidade ao propio ámbito de crecemento, aumentando a calidade de vida do resto da cidade e respetando os valores medioambientais e paisaxísticos de noso municipio, é dicir, garantindo a sostenibilidade de cada un dos proxectos que iniciamos.

A congruencia deste sistema de actuación produce como resultado, que nestes momentos de crise xeneralizada, nos podamos ofrecer uns datos tan alentadores da actividade industrial e comercial, fiel reflexo dunha cidade que se mantén viva e nun continuo crecemento. A este crecemento non son alleas as políticas públicas locais de xestión de solos residenciais, terciarios e industriais dos que hoxe damos cumprida conta.

